
DayAshatakam

దయాశతకమ్

శ్రేయాంసి  సన్దిశతి  కన్దళయత్యమన్దం 
ఆనన్దమస్య  దళయత్యఘవృన్దమార్తీః  ।

ధూనోతి, కిఙ్కరయతి ద్రుహిణాదికాంశ్చ
మాతస్తవైష  ఉదయో హి దయే పురారేః ॥ ౧॥

కల్యాణి శైలతనయాకమనానుకమ్పే
త్వం యత్ర యత్ర వితనోషి పదార్పణాని ।

ప్రాగేవ  పద్మజవలోన్మథనాదిలక్ష్మ్యః
ప్రాదుర్భవన్త్యవహితాః  ఖలు తత్ర తత్ర ॥౨॥

మన్దస్మితం  మదనసున్దరమిన్దురేఖా  -

సన్నద్ధశేఖరముమాసఖముద్వహన్తీ  ।
దివ్యం వపుః కిమపి దృక్పథగాఽనఘానాం

మాతర్ముదం హి తనుషే మహతీం దయే త్వమ్ ॥ ౩॥
దివ్యం వపుస్తదనుసన్దధతః  పురారేః

కాంశ్చిత్ గుణాన్ జగతి కేచన నిర్విశన్తి ।
ఆఖ్యామృతోర్మిరసికాస్త్వపరేఽభినన్ద -
న్త్యస్తాధయః శివదయేఽమ్బ తవావలమ్బాత్ ॥ ౪॥

ఆఖణ్డలోఽయమితి  కశ్చిదఖణ్డితశ్రీః 
విత్తేశ్వరోఽయమితి  విశ్రుతవైభవోఽన్యః   ।

ధాతేతి కోఽపి జగతాం జనకస్తవామీ
కల్యాణ్యుమేశకరుణే పరిణామభేదాః ॥ ౫॥

ఈశో హరః స జగతాం నను తస్య చ త్వం
ఈశా పరార్తివినిరాకృతిరాకృతిస్తే ।

తన్మామకార్తిహరణం కరుణే న చేత్త్వం
ధత్సే కథం కథయ దేవి తవాత్మలాభః ॥౬॥

దయాశతకమ్

దాక్షాయణీసహచరే గరళగ్రహేణ
దత్తాభయే విరచితేఽమ్బ దయే భవత్యా ।

అశ్వద్విపాప్తిరమరేశితురచ్యుతస్య
శ్రీకాన్తతా  దివిషదామమృతాశితా చ ॥ ౭॥

క్రూరేణ  హన్త గరళేన గళేఽనలేన
ఫాలే శిరస్యపి తరఙ్గవతీఝరేణ  ।

క్రాన్తం   త్వదధ్వగతమాతనుషే దయే స్వా-
ధీనేశ్వరా భవసి కః కిమిహాభిధత్తామ్ ॥౮॥

కాచిత్ త్వదీయకణికా మణికాఞ్చనాద్యైః
అర్థైర్ధినోత్యముమిహారుచిహేతురన్యా   ।

ఉల్లాసయత్యుడుపతిశ్రితమౌళిసీమ్ని 
త్వద్ధామ్ని  తే హి కరుణే సరణిర్విచిత్రా ॥౯॥

భీషామహద్భయగిరోఽతిభయఙ్కరత్వం
యస్యాహురుగ్ర ఇతి భీమ ఇతి ప్రథా  చ ।

క్షిప్త్వైవ  దాసయసి దేవి దయే తమేనం
హా జిహ్వయైతదభిధాస్పృశి  పుల్కసేఽపి ॥ ౧౦॥

నాన్యో మదస్త్యగతికోఽగతికస్తవ స్వం
శమ్భోర్దయేఽఘపిశునా  మయి శశ్వదాస్తే ।

సర్వజ్ఞతా  విదధతీ తవ దుర్లభం  మాం
సజ్జస్వ  మా జనని భూరపదే తు నిఃస్వా ॥ ౧౧॥

స్వాధీనితేన్దుమకుటాఽసి  సమర్థితోప -
మన్యుప్రభృత్యభిమతా  జగతి శ్రుతాఽసి  ।

ఆయుష్మతీ జనని మన్తుభిరేవ చాసి
హా హన్త మాం న కరుణే కథమభ్యుపైషి  ॥ ౧౨॥

శమ్భో త్వమేవ శరణం మమ చన్ద్రచూడే -
త్యాద్యా గిరస్తదుచితస్థితిహానితో  నః ।

సత్యేతరా అపి విభుర్భజనాయ యద్యత్
గృహ్ణాతి  తద్ధి కరుణే చరితం భవత్యాః ॥ ౧౩॥

యదేశః కుప్యేన్మే దురితవిసరైదైన్యధురయా 

తదా మేహూతావిర్భవతు భవతీ తస్య చ పురః ।
మదీయాంహః సంహత్యపలపనరంహః ప్రథయతి

త్వదావిర్భావేఽసావలమిహ దయే కిం కలయితుమ్ ॥ ౧౪॥
మహేశే సఙ్క్రుద్ధే మదఘవిది మహ్యం శ్రితజన -
శ్రమాక్షన్త్రీ  దేవి త్వమయి సహసాఽఽవిర్భవ దయే ।

మదీయాంహస్సంహత్యపలపనరంహః ప్రథయతి
త్వదావిర్భావేఽసావలమిహ దయే కిం కలయితుమ్ ॥ ౧౫॥

త్వయా భావ్యం మాతర్మయి శశికలోత్తంసకరుణే
ప్రణమ్య  త్వాం యాచే కతి కతి భవత్యా న హి భృతాః ।

జగత్యేకో వర్తే క్వచిదపి గతిం కాశ్చిదపి న-
న్వపశ్యన్నైవేదం  సదృశమగతీనాం తవ గతేః ॥ ౧౬॥

తవాధ్వన్యా ధన్యాస్తవ హి భవనాదన్తకరిపోః
యదేష్వేకేనైనం  శిరసి ధనుషా ఘాతమదయమ్ ।

తథాన్యేన గ్రావ్ణాం   కిరణమపరేణాసిలతయా
దయేఽనైషీన్మూర్ధప్రవిదళనమప్యమ్బ    భవతీ ॥ ౧౭॥

ప్రియోఽర్థోఽయం   శమ్భోః ప్రసదనవిధేయాధిగమ
ఇత్యథ ద్వేష్యోఽయం తత్ప్రసదనవిధేయక్షతిరితి ।

పరోఽయం తత్రాయోదయ  ఇతి చ తద్ధీకృదఖిలం
న మే తద్ధీర్మైవం   మయి విముఖతా తే శివదయే ॥ ౧౮॥

క్షిపన్ కామిన్యాదిష్వనవధి మిథోవైశసధురా -

దురాపేష్వేష్వక్షప్రకరమధిబాలేయవదనమ్  ।
మధుస్యన్దిద్రాక్షాఫలకులమివాయుర్వితథయన్ 

కియత్కాలం సీదాన్యయి మయి కదా స్యాః శివదయే ॥ ౧౯॥
కదా గౌరీనేత్రాఞ్చలసముదితానఙ్గచకితాన్ 

కటాక్షాంస్తాంస్తచ్చ  స్మితమధరబిమ్బే కృతపదమ్ ।
ముఖం శమ్భోస్తచ్చోన్మృదితశరదిన్దుప్రియసఖం 

పురస్తాదాదధ్యాః పురభిదనుకమ్పే జనని మే ॥౨౦॥
అసావర్థః  శ్రేయానయమితర  ఇత్యచ్ఛమతిదాః

ప్రజానాం  శర్మాప్తావసుఖవిరహే చ ప్రతిభువః  ।

విభాన్తి శ్వాసా యద్విధుశకలమౌళేర్భగవతః
తదేతత్ కల్యాణ్యాస్తవ విలసితం కిం న కరుణే ॥౨౧॥

స్మరారాతే శమ్భో పురహర శివోమాధవ హరే
మురారే గోవిన్దామరవర  ముకున్దేత్యవిరతైః   ।

శివాఖ్యాపీయూషోర్మిభిరయి దయేమాం కబళితం
కదా వా కుర్వీరంస్తవ గుణఝరా మజ్జితహరాః  ॥౨౨॥

సమున్మీలజ్జ్వాలజ్వలనకలితస్యాన్తికగతో
యథా తద్వద్దారాద్యభిరతిహతస్యాన్తికగతః  ।

అసావీష్టే నోజ్జీవితుమహహ  కా తస్య తు కథా
కిమన్యజ్జీవాతుస్త్వమసి  జగతోఽస్యేశకరుణే ॥౨౩॥

మయీశానం వామాశయమతితరాం మజ్జయతు  తే
కదా పూరః స్వైరం  కబళితతటో దేవి కరుణే ।

తథా ద్రాగుత్కర్షన్   విఘటితవిఘాతవ్యతికరః
కదేశప్రేమాఖ్యే  మహతి చ పదే స్థాపయతు  మామ్ ॥౨౪॥

ప్రియో  ద్వేష్యోఽప్యర్థస్తుదతి  మమ బుద్ధిం  తదితరే-
ఽప్యమీ స్వైరం  నిఘ్రన్త్యహహ   గిరిశాలిఙ్గనసుఖే  ।

ప్రసక్తిః   కా వా స్యాద్ భగవతి నమస్తేఽర్హసి  న మాం
ఇయద్దూరీకర్తుం  గిరిశకరుణేఽనన్యశరణమ్ ॥౨౫॥

దయే శమ్భోస్తద్భక్త్యమృతలహరీం  తావకఝరాః
కదేహోపానేష్యన్త్యలమపనయన్తః ప్రతిహతీః  ।

తయా చాత్మా మేఽసావతిశిశిరితో హాస్యతి కదా
మనోజాద్యున్మీలద్గహనదహనోత్థం   పరిభవమ్ ॥౨౬॥

మహేశస్య ప్రజ్ఞాసముచితవిధానక్షమతయా 
మమాప్యేనోరాశేరపి సమవమర్శే సతి న మే ।

సమాశ్వాసస్యాశా నిజలహరిభిస్తన్నను విభుం
వితన్వానా మగ్నం విహరసి యది త్వం న కరుణే ॥౨౭॥

దశాయామేతస్యామపి శివదయే తే విముఖతా
మయీత్థం  చేన్మగ్నో మహతి విపదబ్ధావహమసౌ  ।

అకీర్త్యబ్ధౌ మగ్నా త్వమపి మమ యత్కిఞ్చన భవ-

త్వపి స్వోద్ధారే  వా భవతు భవతీ ప్రోద్యమవతీ  ॥౨౮॥
కమలభవపదం వా కైటభారిశ్రియం   వా

మదనభిదనుకమ్పే మఙ్క్షు దాతుం క్షమా త్వమ్ ।
కిము న దిశసి వీతక్లేశికామాసికాం  మే

క్వచన శివశివేత్యాఖ్యానధారైకతానామ్  ॥౨౯॥
హితమహితమవైతుం  వర్తితుఞ్చానురూపం

న పునరలమబోధానీశతాభ్యాం హతోఽహమ్ ।
ప్రమథపతిదయేఽయే  పాలయేస్త్వం కథం మాం

కథమివ న చ తే స్యాత్ ఖ్యాతిభఙ్గో న జానే ॥ ౩౦॥
తవ భవతి నివాసస్తారకాధీశమౌలిః

స చ మదఘభవోగ్రామర్షపర్యాకులాత్మా   ।
సమవ తమనుకమ్పే త్వద్రసౌఘావసేకైః 

మమ తదలమయి త్వం నావనే మేఽర్థనీయా  ॥ ౩౧॥
అభిలపతు శివాఖ్యామాహరేత్యాదిదమ్భాత్

అపి సకృదయమేతస్యాఖిలార్తిం హరిష్యే ।
ఇతి సతతవినిద్రామిన్దుమౌళేర్దయే    య-

ద్యహమివ న జడః కోఽనన్యధీర్నాశ్రయేత్  త్వామ్ ॥ ౩౨॥
చరతి సమనురున్ధన్  ప్రేరణాధోరణీం  తే-
ఽనిలగతిమివ తూలో హ్యేష దోషం కుతోఽస్మిన్ ।

గణయసి పరతన్త్రే మన్నియోగాదవ ద్రాగ్ -

అముమితి కరుణే తం త్వాదిశేశం మదర్థే ॥ ౩౩॥
మదఘవితతిరన్తః సత్వమావిశ్య శమ్భోః

ప్రవిఘటయతి యోగం తస్య తే చానుకమ్పే ।
తదపి నిరుపమా మద్దైన్యసమ్పత్తిరేషా

ప్రతిభవతి  పునర్వాం నిర్భరాశ్లేషసన్ధౌ  ॥ ౩౪॥
దళయతు దిగిభౌఘో దన్తకాణ్డైః  కఠోరైః

దహతు దహనమాలా దారయత్వస్త్రజాలమ్  ।
అపి ధురి పరివృణ్వన్త్వబ్ధయో  నైనమార్తిః

స్పృశతి శివదయే యః స్పృశ్యతే తేఽనిలేన ॥ ౩౫॥

అధిజటమసురారాత్యాపగా క్వాపి లీనా
మనసిజవినిహన్తుర్మజ్జితోఽయం  ఝరైస్తే   ।

కబళయతి నిమఙ్క్తుస్సా  శ్రమం  త్వం త్వమఙ్క్తుః
కథమివ న దయే తే స్వర్ధునీతో  విశేషః ॥ ౩౬॥

ప్రభవతి  న హి దాతుం భద్రమీశో  వినా త్వాం
అలమపి తదదాతుం నామ్బ సత్యాం భవత్యామ్ ।

వితరతి చ శుచం త్వద్విప్రకర్షే  సతీశః
కథయితుమనుకమ్పే కస్తవాలం ప్రభావమ్  ॥ ౩౭॥

మదనశతమనోజ్ఞం  మఞ్జుహాసాననాబ్జం 
శరదుడుపతిగౌరం సామ్బమర్ధేన్దుచూడమ్   ।

ద్రవిణమయి  మదీయం దృక్పథే ధత్స్వ మే తత్
తవ ఖలు వశవర్తీత్యర్థయేఽహం  దయే త్వామ్ ॥ ౩౮॥

త్వమసి మదవనార్థం  నార్థనీయా  దయేయః
తవ భవతి నివాసో దుస్సహం తస్య శమ్భోః ।

ప్రశమయ  తమమర్షోష్మాతిరేకం  మమాగః
ప్రభవమయి  భవత్యా నిర్ఝరైస్తన్మమాలమ్    ॥ ౩౯॥

పశురివ పరిభూతీరశ్నువానోఽపి శశ్వత్
విషయవిసరమేతం హాతుమప్యప్రగల్భః  ।

విష ఇవ విముఖస్తే వేశ్మనీశే తథాఽహం
కథమివ కరుణేఽఙ్గీకారపాత్రం   తవాహమ్ ॥ ౪౦॥

అవితరి పురహన్తర్యస్య సర్వస్య జన్తోః
మమ గతిరబలాద్యా నన్వమీ సోఽహమేషామ్ ।

ఇతి కుమతిహతస్తం చిన్తయే హన్త నేశం
స తు కథమనుకమ్పే స్యాన్మయి త్వద్విధేయః ॥ ౪౧॥

విసృమరదహనార్చిర్విప్లుతోఽహ్నాయ  శీతం
జలమివ కరుణే సన్త్యక్తసర్వః  కదాఽహమ్ ।

తవ పదముడురాడుత్తంసమానన్దసిన్ధుం 
శ్రమహరమవగాహే  దత్తహస్తో భవత్యా ॥ ౪౨॥

మకుటగవిధుని త్వన్మన్దిరే  స్థిత్యలాభః

స్థితిరియమితరవ్యాసఙ్గదావానలే   చ ।
ఫలమహహ దయేఽదః కస్య పాపస్య వా ద్రాక్

తదిదముదసనీయం దౌఃస్థ్యమమ్బ  త్వయా మే ॥ ౪౩॥
తనుకరణకదమ్బం దక్షమేవం మనస్త్వద్-

గ్రహచణమనుకమ్పే  నన్వదాః శఙ్కరాఖ్యే ।
ప్రదిశసి  మమ కిం న త్వన్నివేశే ప్రవేశం

ప్రదదతి  భువనే కిం ప్రాణశూన్యాయ  కన్యామ్ ॥ ౪౪॥
సగరళమధికణ్ఠం  సానలం భాలదేశే

సదనమహిపరీతం సర్వతస్తేఽనుకమ్పే ।
తదిదముపగతా యే తానిమాంస్తన్వతీ త్వం

విహరసి జితమృత్యూన్ వీక్షితానప్యమీభిః ॥ ౪౫॥
న వితర పదమైన్ద్రం   న శ్రియం  వైధసీం  వా

శ్రితభుజగకులేఽపి  క్ష్వేళఖేలద్గళేఽపి  ।
మమ ఘటయ దయే త్వన్మన్దిరే  సమ్ప్రవేశం

విగలితవివిధవ్యాసఙ్గమేతన్మమాలమ్  ॥ ౪౬॥
తవ సముదయరోధం తత్పరోఽసౌ విధత్తే

స్వకచరితమహిమ్నా స్వాత్మఘాతీ తమేనమ్ ।
భగవతి నను భర్తుం భ్రామ్యసీశానుకమ్పే

తవ పరహితనిష్ఠా తాదృశీ స్తౌతు కస్త్వామ్ ॥ ౪౭॥
కియదివ విముఖత్వం చిత్సుఖాత్మన్యుమేశే

రతిరపి కియతీ మేఽన్యత్ర ధిఙ్మాం మమాస్య ।
అసదపి న దయే త్వం హాస్యసి త్రాణమద్ధా

తవ క ఇహ నిరోద్ధా దాసయన్త్యాస్తమీశమ్  ॥ ౪౮॥
అశ్రూద్గమగద్గదవాగవిరలపులకాఢ్యయా    భవే భక్త్యా ।
కతి న రమన్తే మాం శివకరుణే కురు తదనుగం మమైతదలమ్  ॥ ౪౯॥
కరుణే తరుణేన్దుధరస్త్వద్వశవర్తీతి  తవ నిశమ్య యశః ।
తస్యావలమ్బమీహే తద్ఘటనే  ప్రతిభువా  త్వయా భావ్యమ్ ॥ ౫౦॥
జనిమృతిదహనార్చిశ్శాన్తిదివ్యామృతౌఘే

జనని శశివిభూషే త్వద్గృహే  సమ్ప్రవేశమ్ ।

విఘటయదనుకమ్పే విఘ్నవృన్దం  విభిన్దన్
మయి పతతు కదా త్వన్నిర్ఝరః  శ్రాన్తిహారీ   ॥ ౫౧॥

త్వమభిజ్ఞశిఖామణౌ  మహేశే భజదత్యఙ్కుశమన్తుసన్తతీనామ్ ।
యదపహ్నుతిపణ్డితా  దయే తన్నిరవద్యం తవ వేద్మి సాహసిక్యమ్ ॥ ౫౨॥
కరుణే కథయే కిమాజ్ఞయా  తే

హ్యనుధావత్యహహ స్మరన్తి యే తాన్ ।
మకుటవ్యతిషఙ్గిచన్ద్రరేఖం 

మదనధ్వంసి మదీయభాగధేయమ్ ॥ ౫౩॥
హరిణార్భకమాననే తరక్షోరివ కాన్తాదిముఖే భయానకే మామ్ ।
వినిపాత్య శివో విలోకమానః కరుణే కిన్న కదర్థ్యతే  భవత్యా ॥ ౫౪॥
కరుణే తరుణేన్దుధారిణో  మద్భరణే శంస తవామ్బ కో విళమ్బః ।
గణితోఽయమహం కిలాఖిలాఙ్గిష్వయి  కిం తేషు న మామలేఖయస్త్వమ్ ॥ ౫౫॥
అఘవానితి మయ్యసఙ్గృహీతే

సకలాఘాపహజాతునామవాదః ।
అపి దీనజనావితేతి కీర్త్యోః

అవసాదం కరుణేఽభిధేహి శమ్భోః ॥ ౫౬॥
మమ శమ్భుదయే త్వదర్హతాయాం  అహమన్యన్న విలోకయామ్యుపాయమ్ ।
మమ చోదితయార్తిభిస్త్వయైవ  శ్రయణీయా  తదుపాయతా బ్రువే  కిమ్ ॥ ౫౭॥
పురభిత్కరుణే పురన్దరాద్యైః   త్వముపాస్యా సులభా న నస్తథాపి ।
ప్రచకాస్తి  పరాతిదుర్లభత్వత్పదదర్శీ  నను దీనతాఽఽశ్రయో  నః ॥ ౫౮॥
భవతీశదయే పయోదమాలా భవతీవ్రానలశాన్తిదాశ్రితేషు   ।
తమసామవసాదికాః శివేక్షాతటితశ్చిత్రమచఞ్చలాః  ప్రసూతే  ॥ ౫౯॥
కరుణే శివచన్ద్రచన్ద్రికాఽసౌ   భవతీ సన్మణిసౌధసంసదీవ ।
ప్రసృతాఽపి  మయీహ తుచ్ఛకుడ్యే తిమిరం లుమ్పతు తావతా క్షతిః కా ॥౬౦॥
కుతుకపరవశైరుమాకటాక్షైః  కువలయభాజి నవోడుపావతంసే ।
జనని తవ ఝరే నిమగ్నమస్తజ్వరభరమారచయేర్దయే  కదా మామ్ ॥౬౧॥
బత సహవిహరద్దరస్మితానాం

పరిచరణాధికృతారవిన్దభాసామ్  ।

భగవతి కరుణే త్వయేరితానాం పథి
కిమసాన్యహమీశవీక్షితానామ్ ॥౬౨॥

సర్వజ్ఞత్వాదిగుణాః  స్వాత్మత్రాణైకలమ్పటా   బహవః ।
శర్వస్య శఙ్కరాఖ్యానిర్వహణం తద్దయే  త్వదాయత్తమ్ ॥౬౩॥
శ్రీకణ్ఠాయ   క్ష్వేళం రోచితవత్యా దయే నను భవత్యా ।
మామకమన్తుకదమ్బే కేవలమమ్బేహ వద విలమ్బః కః ॥౬౪॥
శివ ఇతి తద్భక్తిరితి  స్మృతిరస్య చ సేతి సార్తిహన్త్రీతి  ।
ఇయదవగమయ్య శేషే విరతిరియం శివదయే న తే సదృశీ ॥౬౫॥
అబ్జ్జయితుమచ్యుతయితుమపి  శివయితుమలముమేశకరుణే త్వమ్ ।
అలమసి శివరసికానామక్షిపథే కిన్న మాం ప్రవర్తయితుమ్   ॥౬౬॥
విజయస్వ సిద్ధ్యతాత్తవ  విధుశేఖరవిప్రలమ్భనైపుణ్యమ్   ।
మన్మన్తుభిరున్మిషతు చ మాతః కరుణే పిచణ్డిలత్వం  తే ॥౬౭॥
కరుణే యది మన్మన్తూన్  కబళయసి న విప్రలబ్ధగిరిశా   త్వమ్ ।
కా మమ గతిస్తవాపి చ కా గతిరాగోభిరేవ జీవన్త్యాః ॥౬౮॥
కరుణే త్వదధ్వగానాం కామాద్యా యే ద్విషస్తదున్మథనే ।
గిరిశం త్వయేరయన్త్యా కృతోఽస్య భీమోగ్రనామసంసర్గః   ॥౬౯॥
శర్వం ప్రతి  మన్మన్తుషు సర్వజ్ఞతయా  నివేద్యమానేషు ।
ఆధూయతామముం దృఢమాలిఙ్గ్య  దయే నయాశు పరవశతామ్ ॥ ౭౦॥
అహహ గిరిశైకతానామభిలషితస్థితిమనాప్తవతి   మయి తామ్ ।
ఆర్తిషు మజ్జతి  వర్తితుమర్హసి  న స్తబ్ధమేవమీశదయే  ॥ ౭౧॥
నాగాంసి యన్మహాన్త్యపి గణ్యన్తే గుణకణో బహు క్రియతే  ।
గిరిశేన తదనుగైరపి  తద్ గిరిశే త్వన్నివేశతః కరుణే ॥ ౭౨॥
మతివాగపదేఽనన్తే మహేశ్వరే మనననమనపూజాభిః ।
ఆగోభిరభావి గుణైరనుకమ్పే  తస్య తవ పరిష్వఙ్గాత్  ॥ ౭౩॥
అవరున్ధత్యా  కరుణే హరం త్వయా తస్య మామకస్వాన్తమ్ ।
గేహం క్రియతామయి  మే సాహఙ్క్రియతాజ్వరం జిహీర్షసి  చేత్ ॥ ౭౪॥
కామారిణా నివిష్టైః  కామాదిభిరశరణస్త్వహం కరుణే ।

తాడ్యే కిల కిన్న త్వం తత్ జ్ఞపయసి  తచ్చ కిన్న వారయసి ॥ ౭౫॥
అన్తకహరం పదం తవ హన్త దయే ఘ్రాతుమప్యనర్హం   మామ్ ।
అకరోద్దుర్విధిరస్తు  తదపనయనే తవ విలమ్బనం నార్హమ్  ॥ ౭౬॥
దృష్టే మయా త్వదోకసి దృశాఽనయా సర్వమఙ్గళాశ్లిష్టే   ।
కరుణే కా తవ హానిః కతి కతి తద్దర్శినస్త్వయా  న కృతాః ॥ ౭౭॥
దుగ్ధార్థినో   మునిశిశోర్దుగ్ధామ్బునిధిర్వశం   నీతః ।
జలధిరపరస్య హస్తే జలకణతాం శివదయే న తేఽస్తి భరః ॥ ౭౮॥
అవతంసితేన్దుకన్దళమాజ్ఞావశవర్తిపవనతపనాదిమ్    ।
కలయే దయే తవ ఝరం కర్మపరబ్రహ్మగన్ధినిశ్వాసమ్   ॥ ౭౯॥
కరుణేఽఙ్గీకుర్యా  మాం కదాఽమ్బ తముమాసఖం చిదాకారమ్ ।
గలహస్తితవిషయాన్తరమాసీనం మన్మతౌ కదా కుర్యాః ॥౮౦॥
భయవిరహమన్తకాత్త్వం ప్రదిశ  పరస్యేవ న మమ కిన్తు భయమ్ ।
యేన శివేఽభిరతస్స్యాం శివానుకమ్పే ప్రసీద  తదలం మే ॥౮౧॥
గౌరీసఖముడుగౌరం కన్దర్పసహస్రసున్దరాకారమ్    ।
నీలగ్రీవముదారం  నిధేహి మన్మనసి తవ దయే పూరమ్ ॥౮౨॥
క్రన్దేయం   బత కం ప్రతీహ  బలినా కామేన కామాన్తకః

కామం పశ్యతి పీడ్యమానమపి మాం కాలేన కాలాన్తకః ।
త్వం చేత్తస్య విభోర్భవత్కృతపరిష్వఙ్గైరపాఙ్గైర్దయే  

మామామోదయసే క్షతిస్తవ తు కా కిం స్యాచ్చ మేఽసౌ దశా ॥౮౩॥
నిద్రాలస్యభరో  వపుష్యతిజరాదుస్సఙ్గ ఈర్ష్యా  మతిః

యత్ర క్వాపి హి కైశ్చిదిత్థమశుభైర్విఘ్నైః     పరీతస్య మే ।
ఈశానేఽభిరతిశ్చ నిర్వృతికథా క్వేశానుకమ్పే కదా

దీనాన్వేషిణి మాం త్వదభ్యుపగమో దీనాగ్రగణ్యం  స్పృశేత్ ॥౮౪॥
తరణే భవస్య శరణైషిణా  మయా దురితాని హన్త చరితాన్యలం దయే ।
ఉచితాని నైవ  రుచితాని మానసే లపితాని చైవ  కుపితాకృతీని మే ।
శమనావలేపదమనావహాఽమ్బ

కిన్వపుషత్ న ఖిన్నవపుషం మృకణ్డుజమ్  ।
భవతీ మదీయభవతీవ్రతాపహృత్

తరుణేన్దుచూడ  కరుణే న కిం భవేత్ ॥౮౬॥
ఉచితం తవోపరచితం దయే న కిం

ప్రబలాపరాధకబళార్పణం  మయా ।
అయి శర్వమమ్బ మయి శర్మదం న కిం

వితనోషి శంస బత నో యశోఽస్త్యతః ॥౮౭॥
గరళే హరస్య తరళేతరాం రుచిం

భవతీ దయేఽర్పితవతీ న మేఽమ్హసి  ।
ఉదితాదరాఽత్ర విదితా కరాళతా

మహితా న సా కిమహితావహా తవ ॥౮౮॥
కలినాఽమునాఽతిబలినా కదర్థితః

స్వహితే క్షమో న విహితేఽస్మి మాదృశామ్ ।
అవనే శ్రమస్తు  తవ నేశితుర్దయే  జగతి

త్వయైవ  సగతిస్తదస్మ్యహమ్ ॥౮౯॥
వలభేదనాదిసులభేతరం హరం

స్మరతో దళామ్బు కిరతోఽపి నిర్వసోః ।
నయసే వశం కలయసేఽద్భుతం దయే-

ఽహమసావపీహ కిమసాని తే పదమ్ ॥౯౦॥
స్మరణం ప్రణామకరణం  తథాభిధా-

గదనఞ్చ జాతుచిదనఙ్గవైరిణః   ।
పరమం భవార్తిహరమమ్బ దేహినాం

త్వదయే గతిస్తవ దయే గరీయసీ ॥౯౧॥
భవతాపభీతమవతాఽఖిలం జనం

పురమర్దనేన  పరమర్జ్యతే  యశః ।
ఘనమమ్బ యద్భువనమఙ్గళం  దయే

తదయే శ్రమచ్ఛిదుదయే  త్వదాశ్రయాత్  ॥౯౨॥
భువనే తవామ్బ నవనే పటుర్దయే

పరమత్ర కో ను ఝరమజ్జితః  స తే ।
శ్రితమన్తుశైలశతమన్తకాన్తకో  -

ఽఖిలవేదితా న కిల వేదితుం క్షమః ॥౯౩॥

మనసేహ సర్వమనసేవ యద్వహే
హరమేకమేవ న రమే హి విస్మరన్ ।

తదిమం త్వమేవ హృది మన్తుమాశు మే
కరుణే యతస్వ తరుణేన్దుశేఖరమ్  ॥౯౪॥

కిమతో మమామ్బ విమతో భవార్ణవః
తుదతీహ మాం న నుదతీదృశం శుచమ్ ।

గిరిజాపతేరుపరి జాతు మే దయే
హృదయం కురుష్వ సదయఞ్చ తఞ్చ మామ్ ॥౯౫॥

చరణం నతార్తిహరణం విభోర్దయే
నృతమో భజేత కతమో వినా త్వయా ।

తదముం తవామ్బ పదమున్నతం నయ
ప్రభవే  మదర్థివిభవేఽర్థినీ   భవ ॥౯౬॥

కమలాసనశ్చ కమలాపతిశ్చ తే
కలయాఽఽప్నుతాం హి తులయా విహీనతామ్ ।

స్వకరావలమ్బసుకరామృతశ్రియం
కురు మే కులేశితురుమేశితుర్దయే  ॥౯౭॥

అపరాధజాలమపరా నుదేత కా
భవతీం వినోద్ధృతవతీ  జగద్దయే  ।

జననీం ప్రమోదజననీమృతే  శిశోః
శమలం ప్రమార్జితుమలం   పరా తు కా ॥౯౮॥

ఉమాపతిరమాపతీ మమ శివౌ జహీతాం మనో
న జాతు కరుణే యథా కురు తథైవ  బుద్ధిం  దృఢామ్ ।

తథైవ  రసనామమూం శివ శివేతి వాగుద్ధరాం
న చైతదుభయం  వినా కిమపి మేఽభిలాషాస్పదమ్ ॥౯౯॥

ప్రసీద  కరుణేఽధునా మనసి మే శివం స్థాపయా -

నపాయినముమాసఖం కురు చ మయ్యనుగ్రాహకమ్  ।
తథాఽనిశమిహాసనం శివపదస్య జిహ్వాఞ్చలే

దదస్వ మమ కాఙ్క్షితద్వయమిదం  త్వదేకాయనమ్ ॥ ౧౦౦॥
కాలేఽన్తిమే శివదయే మమ తే ప్రసాదాద్

ఏతావదేవ హృదయే దృఢమావిరస్తు ।
యద్-ద్వయక్షరం శివ శివేతి తవాస్పదీయ

మోక్షప్రదం  భువనమఙ్గళనామధేయమ్  ॥ ౧౦౧॥
ఏవం దయాస్తవమిమం పఠతాం హి భక్తయాఽఽ-

రోగ్యాయురచ్ఛశివభక్తిధనర్ద్ధివిద్యాః  ।
అగ్ర్యాన్  సుతానపి యశశ్చ విముక్తిమన్తే

శ్రీపార్వతీశకరుణా  దిశతి ప్రహృష్టా  ॥ ౧౦౨॥
ఇతి శ్రీశ్రీధరవేఙ్కటశార్యవిరచితం   దయాశతకం సమ్పూర్ణమ్  ।

